Vendim  nr. 75, datë 18.09.2009

Kolegji i Gjykatës Kushtetuese të Republikës së Shqipërisë, i përbërë nga:

Fehmi Abdiu,


Anëtar i Gjykatës Kushtetuese

Xhezair Zaganjori,

Anëtar  i       “
    “

Sokol  Berberi,

Anëtar  i       “
    “

në datë 18.09.2009, mori në shqyrtim paraprak kërkesën me nr.75 Akti, që i përket:

K Ë R K U E S:
PASHO MAKSUTI
O B J E K T I:
Shfuqizimi si i papajtueshëm me Kushtetutën e Republikës së Shqipërisë i ligjit nr.8471, datë 08.04.1999 “Për nxjerrjen e detyrimeve debitore dhe rikthimin e vlerave pasurore në llogarinë e personave juridike  jobankarë që kanë marrë hua nga publiku i gjërë” si dhe shfuqizimi i  vendimeve nr.131, datë 29.03.2007 të Gjykatës së Apelit Tiranë dhe nr.154, datë 05.03.2009 të Kolegjit Civil të Gjykatës së Lartë. 

Kolegji i Gjykatës Kushtetuese, pasi shqyrtoi kërkesën, dokumentet shoqëruese, dhe bisedoi çështjen në tërësi,

    




V Ë R E N:
Kërkuesi ka pretenduar shfuqizimin si antikushtetues të Ligjit nr.8471, datë 08.04.1999 “Për nxjerrjen e detyrimeve debitore dhe rikthimin e vlerave pasurore në llogarinë e personave juridikë jobankarë që kanë marrë hua nga publiku i gjerë”, sepse sipas tij, ky ligj bie në kundërshtim me nenin 155 të Kushtetutës. Neni 155 i Kushtetutës përcakton se ligjeve lidhur me taksat, tatimet dhe detyrimet financiare nuk mund t’u jepet fuqi prapavepruese, ndërsa sipas tij, Kuvendi, me ligjin e atakuar për antikushtetutshmëri, ka vendosur detyrime financiare për para kohës së hyrjes  në fuqi.
Gjithashtu, kërkuesi ka pretenduar shfuqizimin e vendimeve nr.131, datë 29.03.2007 të Gjykatës së Apelit Tiranë dhe nr.154, datë 05.03.2009 të Kolegjit Civil të Gjykatës së Lartë. Sipas tij, këto vendime janë të padrejta sepse kanë zgjidhur gabim themelin e kësaj çështjeje, duke mos marrë në konsideratë padrejtësisht konkluzionet e ekspertizës grafike si dhe shkaqet e argumentuara, të ngritura gjatë gjykimit të padisë. Po sipas tij, arsyetimi i Gjykatës së Apelit Tiranë është i cekët, i njëanshëm, në kundërshtim me ligjin, gjë që nuk u mor parasysh as nga Kolegji Civil i Gjykatës së Lartë. 
Gjatë shqyrtimit paraprak, Kolegji i Gjykatës Kushtetuese vlerëson se lidhur me kërkesën për antikushtetutshmërinë e ligjit nr.8471, kërkuesi nuk legjitimohet, sepse në përputhje me nenin 131/f  dhe 134/ g të Kushtetutës, Gjykata Kushtetuese  mund të vihet në lëvizje nga individët si në rastin konkret, vetëm për shkelje të të drejtave të tyre kushtetuese për një proces të rregullt ligjor. Pra, kërkuesi në cilësinë e individit, nuk mund t’i drejtohet kësaj Gjykate me kërkesë me objekt shfuqizim ligji. Kërkuesi, gjatë gjykimit të çështjes konform nenit 68 të ligjit “Për organizimin dhe funksionimin e Gjykatës Kushtetuese”, nëse ka pasur mendimin se dispozita ligjore që ai përmend bie ndesh me Kushtetutën, kishte të drejtë të paraqiste kërkesë në gjykatën që ka gjykuar çështjen dhe të kërkonte që të inicionte që të kontrollohej pajtueshmëria e saj me Kushtetutën nga Gjykata Kushtetuese, nëpërmjet gjykimit incidental. Për sa i përket kërkesës për shfuqizimin e vendimeve nr.131, datë 29.03.2007 të Gjykatës së Apelit Tiranë dhe nr.154, datë 05.03.2009 të Kolegjit Civil të Gjykatës së Lartë, Kolegji vlerëson se pretendimet e kërkuesit kanë të bëjnë me zbatimin e ligjit dhe me vlerësimin e provave, që janë kompetencë e sistemit gjyqësor.

Sa më lart, Kolegji i Gjykatës Kushtetuese vlerëson se kërkesa nuk duhet të kalojë për gjykim për në seancë plenare.  
PËR KËTË ARSYE;
Kolegji i Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese te Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

